
Prej vitesh, ndoshta për shkak se njihja me detaje mjaft prej pikturave të tij, pata vendosur një barazvlerë në kureshtjen time mes Munch dhe Norvegjisë. Nëse ëndërroja të shkoja në Norvegji, Edvard Munch, më ishte kthyer në arsyeja e parë. Këtë verë kjo nuk qe më ëndërr. "Takimi" im me Munch ndodhi më 10 të këtij gushti, ishte një ditë me diell, ndryshe nga ditët nordike që e përhirin fjordin e Oslos. Po lija kryeqytetin, për të shkuar në bregun perëndimor të Norvegjisë, një udhëtim i gjatë, por plot befasi. Isha veshur casual si për udhëtim. Do të kthehesha në fundjavë dhe besoja do të gjeja kohë të mjaftë për të vizituar Muzeun e Munch. Një ndjesi e brendshme më shtyu të këmbëngul ta shihja atë paradite, në aq kohë sa kishte mbetur para nisjes. Historiani, John Dale, ish-deputet, i njohur në rrethet politike norvegjeze, nuk mënoi të më shpjerë atje. Hyrja ishte e thjeshtë, pa kurrfarë kontrolli. Ne vumë shenjëzat e vogla adezive fosforeshente mbi rroba dhe hymë në flegrat e portës së qelqtë, nga nisnin menjëherë me radhë pikturat e Munch dhe disa skulptura të serisë së Ferrit të Gustav Vigeland. John ishte gjithë kohën i zënë me telefonatat e tij politike dhe unë pata kohë të qëndroj gjatë tek pikturat e Munch. 

"KLITHMA" - VIKTIMË E POPULLARITET TË SAJ

"Klithma" (The Scream) ishte përgjatë hollit të dytë, në të djathtë të portës kryesore. Përpara saj me dhjetëra vizitorë. Ishte e pamundur ta shihje, por mrekullia që kisha ëndërruar ta shihja, ishte aty. Pak të zgjasja dorën dhe e prekja. Ndenja para saj minuta të tëra, gjer John u kthye dhe i kërkova të më bënte një foto. Është e vetmja që kam nga ai vend, pasi blici nuk më lejohej dhe salla ishte e errët. Është një foto e rastit, fare e rastit, pa ditur se do të më duhej t'i rikthehesha, kur të mësoja pak ditë më vonë se ajo kryevepër nuk ishte më aty ku e kisha lënë. Dhjetë ditë më vonë do të grabitej në mes të ditës, pa më të voglën rezistencë, bashkë me veprën tjetër të rëndësishme të Munch, "Madonna" . 

"Klithma" e grabitur në Muzeun e Munch, ishte njëra nga variantet e veprës (thuhet se janë pesë të tilla). Në vitin 1994, varianti i ekspozuar në Muzeun Nacional, është grabitur dhe, më vonë, pas shumë përpjekjesh, iu kthye muzeut. Sigurisht "haraçi" duhet të ketë qenë shumi i lartë, siç do të jetë ndoshta edhe për këto dy vepra. Specialistët e vlerësojnë "The Scream" si një nga veprat më të rëndësishme të shekullit 20, me një vlerë që shkon mbi 60 milion euro. Ajo është një sintetizim i papërsëritshëm i një mendjeje të shqetësuar, i vetë mbase Edvard Munch. Është imazhi autentik mendor i ankthit ekzistencialist të njeriut në çdo kohë. Për ta shpjeguar një vepër si "The Scream" duhet të perifrazosh Schopenhauer tek "Filozofia e artit" kur thotë: "Fuqia e kufizuar e të shprehurit të një vepre arti, është vetë pamundësia për të ripodhuar klithmën." Kësisoj ajo bëhet shembull i të dëshpëruarit, pamundësisë dhe pasigurisë së brendshme. "Klithma" të jep mundësinë të imagjinosh çfarë të duash, ta përkufizosh si të duash: klithmë psikoterapike, klithmë seksuale, klithmë masash demonstruese, klithmë foshnjeje që vdes, klithmë e një burri të braktisur nga dashuria. Ka mijëra mënyra për ta shpjeguar, por shkurt ajo është quajtur angst, nga i cili vuajnë "të mëdhejtë" si Munch. 

Çfarë fshihet në figurën e atij farë "gogoli" që klith. Fillimish ishte një burrë i mbështetur në parmakët e urës, më pas u kthye në figurën që njihet sot, por që u transformua vazhdimisht në variantet që Munch la pas. Shumë thonë është vetë mjeshtri, ashtu si rëndom bënte me veten duke e pozicionuar shpesh në veprat e tij, të tjerë thonë një grua, gruaja që ia mohoi dashurinë, e veshur pas me një imagjinatë vullkani, në një muzg të çuditshëm në fjordin e Oslos, që shquhet pas figurinës. Vetë Munch në shënimet e tij thotë për "The Scream": "Unë isha duke shëtitur me dy miq - befas dielli filloi të perëndonte - qielli u kthye në të kuqe gjaku - unë ndala, u ndjeva i rraskapitur, u mbështeta tek hekurat - kishte gjak dhe gjuhë flake mbi blunë e errët të fjordit dhe qytetit - miqtë e mi vazhduan të ecin, unë mbeta aty duke u dridhur nga ankthi - unë ndjeva: një klithmë e pafund po përshkonte natyrën". 

Kaq ndikues dhe tronditës është "The Scream" sa kinse me shpoti një komentator perëndimor pas grabitjes së saj tha një të vërtetë: "Klithma" iku, por ajo është në zemrat tona", sikur ajo të ish një i gjallë që kishte vdekur kur nuk pritej.

MUNCH: PIKTURAT E MIA NUK JANË TË SHITSHME

Muzeu i Munch ku ishte ekspozuar varianti i grabitur këto ditë i "The Scream", u çel më 1963, me rastin 100-vjetorit të lindjes së piktorit në lindje të Oslos, në Toien, ku Munch kaloi një pjesë të rëndësishme të fëmijërisë dhe rinisë së tij.

Edvard Munch, përfaqësues dominant i ekspresionizmit, i biri i një mjeku, lindi më 12 dhjetor 1863. E ëma i vdiq kur ishte në moshën 5 vjeçare nga tuberkulozi dhe disa vite më vonë njëra nga motrat e tij po nga e njëjta sëmundje. Vetë Munch në fëmijërinë e tij ishte një fëmijë shëndetlig, qëndronte gjatë në shtëpi ku edhe kurohej nga bronkiti kronik azmatik, që e ndoqi gjithë jetën. Gjithë epiqendra e vizatimeve të tij ishte shtëpia e tij, ku u dukën e shenjat e para të mjeshtrit të ardhshëm, i shtyrë edhe nga e emta që mori përsipër t'i rriste dhe edukonte fëmijët jetimë. Prej këtej mbase nis edhe ndryshimi i E. Munch nga piktorët e tjerë norvegjezë, pjesa më e madhe e të cilëve, ndikuar nga peizazhi, nuk u shkëputën nga kthetrat e natyralizmit. Ndërkohë që vizatonte vazhdimit, Munch shkruante edhe ditare letrare, siç i quante vetë, me tema themelore dashurinë dhe vdekjen. Këto ditare më vonë dhënë mundësi hulumtuesve të bëjnë shpjegimet e shumë çelësave të veprës së tij. Më 8 nëntor 1880, ai do të shkruante në ditarine tij: "Vendimi im për të qenë piktor është i pakthyeshëm." Njëzet e gjashtëvjeçar, ai udhëton për në Paris për studime arti, por i duhet që për shkak të sëmundjes ta zgjasë kohën e studimeve në tre vjet. Udhëtime të shpeshta në Nicë, Monte Carlo, etj, kohë kur eksperimentoi me impresionizmin, simbolizmin, sintetizmin, surrealizmin, kubizmin, etj. 

Munch u takon atyre piktorëve të ndërgjegjëm për artin e tyre. Ai u mor me njeriun, brendësinë e tij, zbërthimin psikik dhe shpirtëror, vendosjen në dimensione të ndryshueshme me natyrën. Që në krye të herës, ai dalloi qartë mes të tjerëve piktorë natyralistë si Christian Krong, Fritz Thaulow, etj. "Atje", thotë diku për pikturat e veta, "duhet të jenë njerëz të gjallë, që ndjejnë, që vuajnë dhe dashurojnë." Takimi me piktorin norvegjez, Adelsteen Norman, që jetonte atëbotë në Berlin e afron Munch në rrethet artistike gjermane, por gjithnjë i tërhequr. Nga ekspozita e tij e parë në pranverë të vitit 1889 në Kristiania (Osloja e atëhershme), do të ekspozonte shpejt nëpër qytete gjermane, veçanërisht në Berlin ku jetoi edhe katër vjet. Ndërkohë spikat miqësia e tij me Henrik Ibsen, i cili për një nga dramat e tij inspirohet nga vepra e Munch "Gruaja në tri kohë". 

Ekspozita e tij më e madhe, është ajo e vjeshtës së vitit 1897, që ishte një sukses i jashtëzkonshëm. Por Munch tani ishte i pushtuar nga "xhindet". Dështimi i dashursë së tij të parë dhe të fuqishme me Milly Thoulow, e shoqja e një mjeku, i pat lënë shenja si një dashuri e pamundur. Shumë studiues e lidhin madje "The Scream" pikërisht me këtë humbje. Më pas lidhja me Mathilde Larsen, e bija e një tregtari vere, i dha me dije që në krye të herës se ishte një pasion i kotë, derisa më 1902 pati një mbyllje tragjike. Përmes një të shtëne revolveri, Munch plagoset dhe vuan për tre vjet për t'u shëruar. Munch gjithë jetën do të ish i pafat me gratë. Mjaft të këqyrësh pikturat mbi modelet dhe shtretërit e shprishur në sfond, vizatimet mbi ekstazën dhe ndarjen, e kupton këtë.

Munch ishte vetë një i sëmurë "psikik". Paqetësia e tij nëpër fjordin e Oslos në kërkim të një këndi të qetë, ndërrimi i shpeshtë i vendbanimeve, vrapi pas kapanoneve për të vendosur studion e tij, problemet e shumta psikike, dëshpërimi, mania e vetëpersekutimi, frika e vazhdueshme, prania e dukshme e vdekjes, jepen qartë në shumë piktura të tij. "Po t'i kthehem udhëtimit të jetës sime, unë ndjehem si një anije e bërë me materiale të kalbura dhe e nxjerrë jashtë në det me stuhi nga vetë ndërtuesi i saj, ku shkruhet: Nëse do shkatërrohesh, është faji yt dhe pas kësaj ti do të digjesh nga flakët e Ferrit."

Temat e veprave të tij vijnë rrotull frikës, dashurisë, dëshirës, xhelozisë dhe vdekjes. Një nga veprat e tij të rëndësishme që dikur mbante titullin "Puthja", por prej atij vetë ndërroi më vonë titull në "Vampiri". Në vepër është një puthje në qafën e një burri nga një grua me flokë të gjatë të kuq. Kthimi nga Munch i emrit në "Vampiri" s'të kujton veçse gjak, nga mania e të cilit ai vuante. Ai ndjehej viktimë e çdo çasti. 

Ndërkohë udhëtime të reja me ekspozita në Paris, Berlin, Pragë, derisa më 1912 ai ftohet të ekspozojë bashkë me veprat e van Gogh, Gauguin dhe Cézanne në Këln dhe një vit më vonë do të ekspozonte bashkë me Picasso-n. Pas sukseseve të tij, kthehet në atdhe dhe vendoset përfunimisht në Ekely, në perëndim të Oslos, ku qëndroi gjer në vdekje. Pushimi nazist i Norvegjisë e gjen 73-vjeçar, duke zbritur ngadalë për në paqen e vet. "… tani të gjitha fantazmat kanë ngordhur dhe janë fshehur në skutat e tyre, për t'i lënë vend kësaj fantazme të pafund…", dëshmon një nga bisedat e fundit me të Pola Gauguin, e bija e piktorit të madh. Edvard Munch vdiq në Ekely më 23 janar 1944 në moshën 80 vjeçare nga pneumonia. 

Gjatë Luftës së Dytë Botërore, 82 piktura të tij u rrëmbyen nga nazistët dhe u shitën në Norvegji. Ai ia bëri dhuratë veprat e tij qytetit të Oslos, ku përfshihen 1100 piktura, 3000 vizatime, 1800 printime, 6 skulptura, etj "Pikturat e mia nuk janë të shitshme", thoshte për veprat e tij, si ta ndjente se përpjekja e tij asketike për të qenë afër vdekjes në të gjallë, do ta bënte të pavdekshëm pas saj.

